
                                                                    Rhagfyr 2010
Gair gan y Gweinidog

Gyda’r rhifyn hwn o’r Ddolen fe ddaeth yn amser i ddiolch a ffarwelio gan fod cyfnod yn fy hanes i a chithau fel eglwys yn dod i ben. O gofio bod ein hanes wedi dechrau 2000 o flynyddoedd yn ôl pan ddechreuodd rhywrai ymateb i alwad Iesu, “Deuwch ar fy ôl i”, dyw’r 15 mlynedd dwi wedi’i dreulio yn eich plith yn ddim. A dyw 175 o flynyddoedd ddim cymaint â hynny chwaith!
Wrth edrych yn ôl y cwestiwn sy’n rhaid ei ofyn yw, a fuom yn ffyddlon mewn gair a gwasanaeth i’r Un sydd wedi’n galw ni i’w ddilyn heddiw? Do, weithiau, gobeithio.
Bydd llawer o atgofion yn aros am fy nghyfnod yng Nghasnewydd, am bobl, am oedfaon, am weithgarwch a gweithgareddau, y llon a’r lleddf. Rwy’n wir ddiolchgar am y cyfle a gefais i rannu taith bywyd â chi. Pererinion ydym, bob un ohonom - pobl ar daith. Bu’r gwmnïaeth yn braf ac ar y cyfan yn gyfeillgar a heddychlon. Gobeithio ein bod wedi tyfu gyda’n gilydd yn y Ffydd  ac yn ein deall o Efengyl Iesu Grist.
Diolch o galon am bob cydweithrediad ac am bob parodrwydd i weithio, arbrofi a cheisio ffyrdd newydd o fod yn eglwys berthnasol i’n hoes. Rhaid diolch hefyd i Avril am ei chefnogaeth a’i chyfraniad cyson i addoliad yr eglwys fel organyddes.
Rwy’n dymuno’r gorau i chi fel eglwys ac yn y gweddïo y daw’r arweiniad a’r weledigaeth sydd ei hangen i’ch cynorthwyo i symud ymlaen.   
Ni allaf feddwl am eiriau gwell i ffarwelio â chi na’r hen fendith Geltaidd yma: ‘Boed i’r ffordd godi i’th gyfarfod; boed i’r gwynt fod yn wastad o’th du; boed i’r haul dywynnu’n gynnes ar dy wyneb; boed i’r cawodydd ddisgyn yn dyner ar dy feysydd, hyd nes y cyfarfyddwn drachefn. Boed i Dduw dy gadw yng nghledr ei law.’
Newyddion

Cydymdeimlwn ag Olwen Allender yn dilyn marwolaeth ei mam-yng-nghyfraith.

Mae Mrs Win Banfield bellach yng nghartref Capel Grange, Capel Crescent, Pilgwenlly.

Llongyfarchiadau i Derek Jones sydd newydd ddathlu pen-blwydd arbennig. Ac roedd hi’n ben-blwydd arbennig y gweinidog fis diwethaf hefyd, ac fe gafwyd teisen (diolch Sian Howley) wedi’r oedfa ar 7 Tachwedd, ac roedd y plant yn yr ysgol Sul wedi llunio cardiau pen-blwydd hyfryd a hynod i nodi’r achlysur.
Mae Alun Thomas wedi ailwampio gwefan y capel. Os nad ydych wedi’i weld eto, cliciwch www.mynyddseion.org.uk 
Hyfrydwch yw estyn croeso i Sian Roberts i’n plith. Yn wreiddiol o Lyn Nedd mae hi nawr yn byw a gweithio yng Nghasnewydd.
Dathlu 175
Daeth dros 80 i wrando ar yr Athro John Gwynfor Jones yn darlithio ar “Dwf Anghydffurfiaeth yng Nghasnewydd a’r Cyffiniau yn Oes Fictoria”, nos Iau, 25 Tachwedd.  Manteisiodd 20 ar wasanaeth cyfieithu rhagorol Chris Dafis. Ar ddechrau’r noson lansiwyd y llyfr ar hanes y capel a baratowyd gan Vivien Lee, Olwen Allender a Marian Price-Thomas. Cyflwynwyd copïau gyda diolch yr eglwys i’r tair gan y gweinidog, a hefyd i Elan Griffith oedd wedi darllen y proflenni, ac i Margaret Went o Gyngor Casnewydd. Diolchwyd hefyd i Jonathan Lee oedd wedi paratoi’r cyfan i’w argraffu. Cafwyd darlith gynhwysfawr gan yr Athro John Gwynfor Jones a’r bwriad yw ei chyhoeddi ar y wefan y capel maes o law.
Bu’r Bore Agored dydd Sadwrn, 4 Rhagfyr yn hynod brysur. Roedd aelodau Cymdeithas Flodau Casnewydd wedi addurno’r capel gydag arddangosfeydd trawiadol ar themâu gwahanol. Yn y festri roedd lluniau, papurau a dogfennau wedi’i gosod yn drefnus yn adrodd ychydig o’n hanes. Yn y capel roedd cyflwyniad sleidiau yn rhedeg gydol y bore. Galwodd nifer o bobl i mewn, a llawer yn dweud eu bod yn gwneud hynny am y tro cyntaf. Roedd y te a’r coffi’n llifo a chafodd yr ymwelwyr groeso cynnes ac argraff dda o’r gymdeithas sydd ym Mynydd Seion.
Hyfryd oedd gweld y capel yn llawn ar gyfer Y Cyngerdd ar y nos Sadwrn. Rhaid diolch i Dr Sian Machado am y trefniadau. Daeth plant o bump o ysgolion Cymraeg y ddinas a’r ardaloedd cyfagos i’n diddanu mewn modd hyfryd iawn. Bu Bethan Machado’n canu’r delyn, a’n prif westai oedd y delynores Meinir Heulyn, a hithau wedi’i bedyddio ym Mynydd Seion pan oedd ei rhieni, Hywel Heulyn a Margaret Eluned Roberts, yn aelodau yn y capel. Llywydd y noson oedd Richard Davies, Pennaeth Drama Ysgol Gyfun Gwynllyw.
Roedd y gynulleidfa yn Oedfa’r Dathlu ar fore Sul, 5 Rhagfyr yn fwy nag arfer er gwaetha problemau’r tywydd gaeafol. Braf oedd cael croesawu ambell gyn aelod a chyfeillion o Ebeneser, Casnewydd a Siloa, Aberdâr. Arweiniwyd y gwasanaeth gan y gweinidog. Roedd dau uchafbwynt i’r oedfa - rap “Diolch a Dathlu” a ganwyd gan aelodau’r Ysgol Sul a phregeth Y Parchg Dewi Myrddin Hughes ar y geiriau “Teg o uchder, llawenydd yr holl ddaear, yw Mynydd Seion, ar lechweddau'r Gogledd, dinas y Brenin Mawr” (Salm 48.2). Cyflwynwyd copi o’r Testament Newydd a’r Salmau i’r plant sydd wedi bod mor ffyddlon i’r  ysgol Sul. Gweinyddwyd y Cymun gan y gweinidog gyda chymorth Mair a Dafydd Hunt, a chafwyd gwasanaeth Avril Pickard wrth yr organ. Bu’r cymdeithasu yn y festri wedi’r oedfa yn felys ac amryw yn oedi i edrych eto ar yr arddangosfa.
Roedd hi’n rhewi’n galed a’r ffyrdd yn llithrig, ac eto daeth cynulleidfa luosog ynghyd i ganu darnau o “Meseia” Handel i gloi’n dathliadau ar y nos Sul. Croesawyd y cantorion gan y gweinidog a chyflwynwyd y rhai oedd yn cymryd rhan: Alun Guy yn arwain, Martin Jones wrth yr organ, Nia Tudur (Soprano), Malcom Perrett (Tenor), Andrew Mathews (Bas). Perfformiad heb unrhyw ymarfer ymlaen llaw gan y Corws oedd hwn, ac roedd yn brofiad newydd, diddorol a chyffrous i lawer oedd yno. Yn sicr bu’n noson hwyliog a llwyddiannus a rhaid diolch i Elin Maher am y trefnu. 
Ar ddechrau paratoi i ddathlu’r achlysur hwn gofynnwyd i nifer o unigolion i gyd-lynu’r gwahanol ddigwyddiadau. Ymunodd eraill ar ffordd, ac mae’n diolch yn fawr i bob un ohonoch am roi o’ch amser i sicrhau cyfres o ddigwyddiadau cofiadwy. Byddwn yn trysori Cwpan y  Dathlu a’r gyfrol hanes ac fe fyddant yn gymorth i ni gofio’r hyn y buom yn rhan ohono. Dathlu’r 200 mlwyddiant fydd y nod o hyn allan a pharhad tystiolaeth a chyfraniad Mynydd Seion i fywyd Casnewydd a’r ardaloedd cyfagos.
Wola Nani – gwahoddiad

Ar 28 Ionawr bydd Cinio a Thwmpath yng Ngwesty Park Plaza, Heol y Brodyr Llwydion, Caerdydd i ddechrau am 7.00. Bydd elw’r noson yn mynd tuag at Wola Nani, yr asiantaeth y bu Aled Pickard yn gweithio iddo yn Cape Town yn gynharach eleni. Mae’r tocynnau’n £35 gyda byrddau i 10 o bobl. Beth am fwrdd Mynydd Seion? Aled sy’n trefnu’r  noson. Dewch i gefnogi achos teilwng iawn. Ffoniwch 07868656242 neu e-bostiwch aled_p@hotmail.com
Darlleniadau Rhagfyr




Ar Ddyletswydd
       
5: Eseia 11.1-10




Mair a Dafydd 
        
12: Eseia 35.1-10



            Ann a Vivien

        
19: Eseia 7.1-16




Derek a Sian
26: Eseia 63.7-9                                                                -
Oedfaon Rhagfyr (Y Sul am 10.30)
5: Oedfa’r Dathlu 
12: Gwasanaeth Nadolig a pharti’r Ysgol Sul

3 o’r gloch Gwasanaeth Nadolig Cymry Casnewydd 

19: Gwyl y Geni - Allan Pickard
24: 11 pm Cymundeb Noswyl Nadolig - Allan Pickard
26: Dim oedfa
Cysylltu

Y Gweinidog: Allan Pickard - 15 Ffordd y Gollen, Ton-teg, Pontypridd, CF38 1TA.

Ffôn:  01443 204057 / 07963844045  e-bost: gweinidog.bms@talktalk.net  
Yr Ysgol Sul:  Siân Howley (421427)

Tîm addoli: Elin Maher (243700) a Siân Howley

Pulpud: Elin Maher 
Trysorydd: Sian Howley
Gair y Mis
“Yn hyn y dangoswyd cariad Duw tuag atom: bod Duw wedi anfon ei unig Fab i’r byd er mwyn i ni gael byw drwyddo ef.” (1 Ioan 4.9)






